
        
            
                
            
        

    
	ЗОЛГҮЙ ЯВДАЛ

	 

	Илья Сергеич Пеплов болоод түүний гэргий Клеопатра Петровна хаалганы дэргэд зогсоод маш шунаг чагнаж байна. Хаалганы цаадах бяцхан танхимд тэдний охин Наташенька, хошууны сургуулийн багш Шупкин хайрын сэтгэлээ харилцан илчилж байгаа бололтой.

	Пеплов гараа базлан, хүлээж ядсанаас чичирхийлэн,

	— Хэрэг ч болж байна даа. Сэрлийхээ тухай ярьж эхлэхтэй нь зэрэг Петровна чи бурхны хөргийг авч ерөөл тавихаар орно шүү... Болгоно доо. Бурхны хөргөөр адис тавина гэдэг бол ариун, огоорч болохгүй зүйл... шүүхэд өгсөн  ч буцаж болохгүй хэрэг гэв.

	Хаалганы цаана доорх яриа гарав:

	Шупкин шатрын хөлгийн хээтэй өмдөндөө чүдэнз зурах зуур,

	— Та энэ зангаа тат, ер нь би танд захидал бичээгүй гэхэд, бүсгүй инээд алдан аальгүйтэж толинд өөрийгөө хараад,

	— Уухай, мөн хө! Би таны бичгийг мэдэхгүй юм уу? Үзээд л таньсан! Та юутай хачин бэ? Хичээнгүй бичгийн багш гэх, тэгээд өт хорхойн мөр шиг бичигтэй! Та өөрөө тийм муу бичдэг атал, та бусдыг хичээнгүй бичихэд сургах бил ээ?

	— Хм!.. энэ ч юу ч биш, хичээнгүй бичигт бол гол нь цэвэр бичихэд биш, харин сурагчдад тогтоолгоход оршино. Хэн нэгний нь толгой руу, хэн нэгний нь өвдөг рүү шугамдана... Тэгээд бичлэг гэдэг маань юу бил ээ! Хоосон зүйл! Некрасов хэдий зохиолч боловч хараад аймаар бичигтэй байсан. Түүний түүвэрт бичгийг нь үзүүлсэн дээ.

	— Та хэн, Некрасов хэн бил ээ?.. (шүүрс алдан) Миний бие зохиолчтой дуртайяа суух сан. Тэр над дурсгал болгож байнгад шүлэг бичих сэн.

	— Хэрэв та хүсвэл би ч танд шүлэг бичиж чадна.

	— Та юун тухай бичиж чадах вэ? 

	— Дурлалынхаа тухай... таны, нүдний тухай... сэтгэлийнхээ тухай...  уншмагц та ойлгоно...  Нулимсыг тань гаргана! Хэрэв би танд яруу шүлэг бичвэл та гараа над үнсүүлэх үү?

	— Тэгж ихэмсэглэх юу вэ?..  Одоо ч үнс л дээ! 

	Шупкин ухасхийж өндөгний саван ханхалсан гараараа нүүрээ таглаад,

	— Хөрөг ав гэж яаран эхнэрээ тохойгоороо ёвроод, сэтгэл хэтэрхий догдолсноос нүүр нь цайж, товчоо товчлоод,

	— За оръё гэв.

	Пеплов тэрхэн зуур хаалга онгойлгоход,

	— Хүүхэд минь... гэж бувтнан наманчилж, нулимстай нүдээ цавчлан, — Хүүхэд минь, бурхан та нарыг өршөөг, үр хүүхэд төрж, өнөр сайхан амьдарцгаа... гэхэд эх нь баярласандаа уйлж, — Би бас ерөөлөө тавья. Эрхмүүд минь, жаргалтай сайхан амьдраарай гээд Шупкинд хандаж, — Та миний ганц эрдэнийг авч байна. Охиныг минь хайрлаж энэрч байгаарай гэв. 

	Шупкин айж гайхсандаа амаа ангайлгав. Эх эцгийн нь орж ирсэн явдал тун зоримог санаандгүй хэрэг тул тэр багш нэг ч үг хэлж чадсангүй. Айсандаа түгдрэн «Ёстой нэг баларлаа даа! Ингэж урхилуулах гэж дээ! Одоо ч өнгөрлөө» гэж бодоод «Би ялагдлаа, авцгаа» гэх гэсэн мэт толгойгоо хүлцэнгүй тавихад нь эцэг баярласандаа бас уйлж,

	— Охин минь, Наташенька минь дэргэд нь ир... Петровна хөргөө нааш нь... гэв.

	Гэтэл эцэг гэнэт уйлахаа байж, уурласандаа царай нь барайв.

	— Мал аа! Усан тэнэг! Хэзээ ийм хөрөг байсан юм гэж эхнэртээ ууртай хэлэв.

	— Ай бурхан минь!

	— Юу болов? 

	Хичээнгүй бичгийн багш зүрх шимшрэн толгойгоо өндийлгөж, эх сандрахдаа бурхны хөргийн оронд зохиолч Лажечниковын зургийг авсныг үзэж, аврагдсанаа мэдэв.

	Өвгөн Пеплов болоод түүний гэргий Клеопатра Петровна гартаа зураг барьсаар яахаа ч мэдэхгүй гав гайхаж мэл хөхрөв. 

	Энэ далимаар хичээнгүй бичгийн багш зугтаж одов.

	 

	С. Сандагдорж монголчлов.

